
Inatsisartut suleriaasianni § 37 imm. 1 naapertorlugu Naalakkersuisunut apeqqutit imaattut 
matumuuna saqqummiuppakka: 
 

1. Sulinermi akileraarutitigut saniatigut isertiat akileraarutitaasa (B-skat) 
appartinneqarsinnaanissaa Naalakkersuisut isummersorfigisimanerlugu?  

 
2. B-skat-ip annertussusaa (42-45%) assersuutigiinnarlugu 35%-imut 

apparneqartuuppat nunatta karsianut qanormita naleqassava?  
(Inatsisartuni ilaasortaq Malik Berthelsen, Siumut) 
 
Tunngavilersuut: 
Inatsisartut ataatsimiinneranni UPA 2010 imm.73-ip oqaluuserineqarnerani, partiit tamarmik 
Naalakkersuisullu B-skat-ip appartinneqarsinnaanera tunngaviatigut isumaqatigivaat, 
aaliangiinissarli Atugarissaarnermut Ataatsimiititaliarsuup sulinerata naammassineqarnissaa 
utaqqeqqaarumaneqarluni. 
 
Maannakkut Ataatsimiititaliarsuup isumaliutissiissutini tunniussimalereernikuuaa, 
Naalakkersuisunilu inuttaasut sulerusussuseqarnerulernissaat tunngavilersuutigalugu 
akileraartarnikkut aaqqissuusseqqinnissamik allanngortitsinissamik siunnersuuteqarpusi. 
 
Innuttaasut suliffeqareersut aammalu utoqqalinersiuteqalersimasut 
sulerusussuseqarnerutilissagutsigit, isumaqarpunga  B-skat-ip nalilersorneqartariaqarnera 
piffissanngortoq. Pissutigalugu saniatigut suliffilinnit utoqqalinersialinnillu tusartaannarparput 
saniatigut allanik isertitaqalaarsusukkaluarlutik, akissarsiassamik affangajaasa akileraarutinut 
nakkaannartarnissaat pissutigalugu sulinissartik imminut akilersinnaanngitsutut nalilertaraat. 


